Абай шығармаларындағы «толық адам» концепті
                                            
 
  Мұхамедсапақызы  Жансая.,
Көкмардан жалпы білім беретін мектептің 
ақпараттандыру жөніндегі орынбасары
Пәні: қазақ тілі мен әдебиеті                                                                  
                                      
Шын хакім, сөзің асыл – баға жетпес,
                                                                         Бір сөзің мың жыл жүрсе дәмі кетпес.
                                                                               («Алтын хәкім Абайға»,Мағжан)

       Кеңдік. Биіктік. Тереңдік. Осынау бір-бірінен ажырамас үш ұғым арқылы Абай жырындағы, Абай сөзіндегі ұлылықты ұғынып, ұрпаққа ашып айтамын не биікке шығамын, не тереңге бойлаймын деген адамның өзі жоғары шықса, басы айналары, төмен түссе, тұншығары анық. Өйткені, Абай рухы аспандай асқақ, қара жердей қасиетті, ақын ойы таудан да биік, теңізден де тұңғиық, қазақтың кең байтақ даласындай барлық құпия сырын ішке түйіп жатыр. Абайдың бір өзі – тұтас әлем және көрінгенге ашыла бермейтін, қалтарысы көп жұмбақ әлем, зерттелмеген мұхит, игерілмеген ғарыш.
Исламға дейінгі Тұран жерінде тәңірлік дүниетаным негізіндегі түркі әлеміндегі ой-сананың абызы – Қорқыт. Қорқыт абыздың сол заманның басты идеологы ретінде түрік қауымын ізгі жолға салудың басты құралы ретінде ұлыстық, елдік дәстүрдің күшінде жатты. Халықтың ғасырлар бойы ұстанған ата-бабалардан қалған тұрмыстық дәстүр, атадан қалған салт-санасы, әдет-ғұрпы, дүниетанымы қауымды ізгілік, кісілік тұрғыдан тәрбиелеудің бірегей тірегіне айналған құбылысты көреміз.
Ал, VІІІ-ІХ ғасырда исламият әлеміне енген түрік халықтарының мінез-құлықтары ой-танымы исламдық жолға салу әрекеті Әл-Фараби ұстанған моральдық-этикалық ілімінде парасатты адам (инани фазыл) туралы танымында жатты. Әл-Фараби түрік әлемінде өз танымьшың негізі ретінде жүрекке шешуші мән беруі – түрік халықтары поэзиясында жүрек культін жырлаудың дәстүрін орнықтырды. Әл-Фараби этикалық трактатында адам тәнінің патшасы ретінде жүрекке шешуші мән беруі – Абай негізін қалаған толық адам ілімінің түп төркіні қайда жатқанын әрі қайдан рухани нәр тартатынын сілтеуімен де құнды дерек көзіне айналуда.
«Абай – қазақ поэзиясының сөзсіз бір биік асқар белі. Қазақ поэзиясын тұйықтан шығарып, шын, мәнді поэзияның есігін ашты. Әдебиет тарихымызда поэзияның айқын жолдарын салды. Ол жол қазіргі әдебиетімізде де сайрап жатыр» [1], - деп жалпы поэзияның даму сатыларына көз салды, Абай қазақ поэзиясындағы шын көркем поэзияға жол ашты. Ұлы дананың қай шығармасын алмайық, оның алтын қазығы – Адам. Ол нағыз Адам, Толық Адам қандай болу керек деген сұраққа жауап іздейді, әрі оған жауап береді. Оны біз оның маржан өлеңдерінен де байқай аламыз.Үлкен ғылыми трактат 38-сөзді барлап қарайтын болсақ онда «ғылым-білім» мәселесіне ерекше тоқталғанын аңғара аламыз. Бұл Абайдың «толық адам» туралы танымын дұрыс түсінуге көмегі бар мәселе деп қарасақ болады.         
	Абайдағы толық адам туралы ойдың о бастағы төркіні «Ғылым таппай мақтанба» (1886) өлеңінен бастау алып, жыл өткен сайын қоюлана, күрделене түсетіні бар. Гуманист атаулы ғалымдардың бәрі де бұл дүниедегі асылдың асылы, ең бағалысы адам деп қарайды. Сол адамның бойындағы қалыптасатын мінез-құлықтың ең басты сипаты неден тұрмақ деген сұраққа әр заман ойшылдары өзі жасаған заман талабына орай жауап беруге ұмтылған. Бұған исламият әлемінде, әсіресе, Түркістан өлкесінде бұл өзекті мәселеге Әл Фараби бастаған XI ғасырдағы Жүсіп Қас Хаджиб, XII-XIII ғасырлардағы Ясауи, Ш.Табризи (Тарази), Ж.Руми жалғастырған жәуанмәртлік, хал ілімі, камили инсани жайындағы ой-толғаныстары  танымдары өз үлестерін қосып жатты. Ал XIX ғасырдың екінші жартысында Абай бұл мәселеге айрықша назар аударып, өзіне дейінгі ойшылдар дәстүрін жалғастырып дамытып, толық адам туралы ілімнің негізін салса, XX ғасыр басында өз шәкірті Шәкәрім ар ғылым арқылы жалғастыра дамытты. Адам болу туралы ой танымын «Ғылым таппай мақтанба» өлеңінде көп нәрсенің төркінінен хабар беруі себепті М.Әуезов ол өлеңді «Абайдың, әсіресе, көп ой қорытып айтқан мағыналы және програмдық бір өлеңі»,[2] - деп ерекше мән бере бағалауында үлкен сыр жатыр. Абайдың:
«Бес нәрседен қашық бол,
Бес нәрсеге асық бол,
Адам болам десеңіз», [3]
- деп  адам бойындағы  мінез-құлқындағы қарама-қарсы ұғымдардың сырын 7-қара сөзінде айтылатын «жанның тамағы»  дейтін пәлсапалық мағынасы бар ұғыммен салыстыра отырып сырын ашсақ, көп мәселенің тамырын дөп басамыз. Осы өлеңде ерекше мән бере  аталатын шығыстың озық ойлы  Ғұламаһи Дауанидің (XV ғ.) атақты шәкірті Жүсіп Қарабағи (XVIII ғ.) «Рисаласында» «жанның азығы» деген ұғымды еске (память) байланысты қарап талдайтыны бар. Автор  «жанның азығы»  (духовная пища) деген ұғымды екіге бөліп: бірінші жанның пайдалы азығы (шын сенім, жомарттық, ғылыми түсінік) екіншісі - жанның зиянды азығы (күншілдік, жалған сенім) деп атайды. Абай танымындағы «жанның тамағы» да жан қуаты арқылы біртіндеп қорланатын рухани байлықты меңзейді. Өйткені, Абай: «...Құмарланып жиған қазынамызды көбейтсек керек, бұл жанның тамағы еді», - деп көрсетуі арқылы әрбір талапкер жас өзінің дүниетанымының қалыптасу жолында жанның пайдалы тамағымен сусындауға саналы түрде бет бұрса ғана толық адам жолына түсе алмақ, болмаса жоқ. Ақынның «бес нәрседен қашық бол» деп таңбалап отырғаны адамды аздыратын жанның зиянды тамақтары болып шығады. Адам болу туралы ойлар, әсіресе, ақынның қара сөздерінде молырақ таратылған. Ондағы «адам болу, адам, жарым адам, толық адам, адамның адамдығы, адамшылық, адамшылығының кәмалаттығы, пенделіктің кәмалаттығы, инсанияттың кәмаләттығы т. б. терминдік мәні бар сөздердің бәрі де толық адам жайлы пікірлерімен сабақтасып жатады. Фараби «Ізгі қала тұрғындарының көзқарастары туралы трактат» атты еңбегінде адамның өзін танымақтығы жөнінде айтылатын ойларын «өсімдік жаны», «хайуан жаны», «адам жаны» деп жүйелейді. Адам жанына (интеллект), оның ішкі және сыртқы сезім мүшелеріне (хауас) талдау бергенде жүрекке үнемі шешуші мән беріп, ерекше даралай көрсетіп отырады. Жалпы жан қуаты жөніндегі танымға булай қарау мешаиын (перепатетиктер) мектебіндегілерге тән құбылыс. Бұл жөнінде Фараби мен Абайдың ой қорытулары сабақтас, өзара іліктес келеді. Фараби «Жүрек - басты мүше, мұны тәннің ешқандай басқа мүшесі билемейді. Бұдан кейін ми келеді. Бұл да басты мүше, бірақ, мұның үстемдігі бірінші емес» [4] - деп, жүрекке шешуші мән бере қараса, Абай да: «Сен үшеуіңнің басыңды қоспақ менің ісім депті. Бірақ, сонда билеуші жүрек болса жарайды» деген тұжырымға келеді. Бұдан екі ұлы ойшылдың  жүрек жөніндегі танымдарының негізі бір екені, тек баяндау түрі басқаша берілгені көрінеді. Ақын Фараби ұйғарысындай жүрекке шешуші мән-мағына берумен қатар, оны ізгілік, рақым, шапағат атаулының шығар көзі, тұрар мекені деп біледі. Ойшыл-ақын көп көңіл бөлген мораль философиясы да осы танымға негізделген. Абай туындыларының өн бойына таралып отыратын адамгершілік, имандылық ойларының бәрі де осы көзқараспен ұштасады. Ақынның «хауас», «үш құю» (имани гүл), «жә уан мәрелік», «әділет», «шапағат» жайлы ой толғаныстарының желісі де осы таным шеңберіндегі ұғымдар. Бұлар Фарабидің жоғарыда аталған еңбегіндегі адамның жеке басының ең кемелденген (камили инсани) үлгі-өнегесі жайлы арналы танымының негізіне саяды. Осы Фараби дәстүрінің жалғасы Абайдың «толық адам» жөніндегі ой-пікірінен айқын сезіледі. Абайда жиі сөз болатын «толық адам», «жарым адам», «адам болу», «инсаниаттың кәмаләттығы», «пенделіктің кәмаләттығы», «толық инсаниат», «адамшылық», «адамның адамдығы», «адам болу» т. б. атаулық мәні бар ұғымдар, сөздер тобы, ол жайлы пікірлердің шығар көзі Фараби еңбектеріндегі ой желісінен туындайды. Сол себептен де Абай ғылым-білімге деген махаббатқа қалай ие болуға болатынын, оның себептерін тәптіштеп түсіндіріп береді. Түсіндіре келе: «Қашан бір бала ғылым, білімді махаббатпенен көксерлік болса, сонда ғана аты адам болады», — дейді. Міне, осы тезистен Абайдың әйгілі «толық адам болу» концепциясы басталады. Ойшылдың сан-салалы күрделі шығармашылығының алтын арқауы да осы ойдан түзіледі. Бұл жердегі басты мәселе – адам болу мен ғылым-білімге деген махаббаттың теңестірілуі. Ғылым-білімге деген махаббат – адамдықтың басты шарты, адам болудың басты шарты болып шығады. Егер баланың ғылым-білімге махаббаты оянбаса, «онда адам да жоқ». 
	Абайдың этикалық, моральдық, адамгершілік идеалы, мұраты, принципі - қысқаша ғана «Адам бол!» деген формула, тұжырым. Адам болу - кісілікті кісі, шын мәнісінде азамат болу, қара бастың қамы емес, елінің қамын, халқының қамын, тіпті, бүкіл адамзаттың қамын ойлайтын, «өзін-өзі зор тұтып», «надандарды менсінбейтін», дүниеге әлем тұрғысынан қарайтын Азамат Адам болу. Осы ойларын поэзия тілімен: «Адал бол - бай тап, Адам бол - мал тап, Қуансаң қуан сол кезде» - деп, байды да, кедейді де адамдыққа шақырады: «Адам болам десеңіз, Оған қайғы жесеңіз... Бес нәрседен қашық бол», «Бес нәрсеге асық бол». Абайдың пікірінше екі аяқпен тік жүріп, екі қолын әр түрлі іске пайдалана, жұмсай білгеннің, ойлай, сөйлей білетіндердің бәрі толық, шын, ақиқат, адамгершілік мәніндегі адам емес, тек, адамға ұқсас әлеум. жануарлардың түрі, кейпі, көрінісі. Саудасын жүргізу үшін, момынды алдау үшін алуан түрлі тәтті сөздерді айтатын саудагер мен («Ортақтық, тыныштық, достық қой, Оның қадірін кім білер? Әркімге-ақтілеу қостық қой, Бәрі алдамшы саудагер») дұшпанын жеңу үшін алуан түрлі зымиян қулық-сұмдық ойлайтын, тәсілдер қолданатын саясаткерлерде («Сұм-сұрқия - сұмдықпен еп берем деп, Сүйер жансып, сүйкімді бет берем деп. Жүз қараға екі жүз аларман бар, Бас қатар бас-аяғын тексеремдеп») т. б. ақыл, ой, пікір, қулық-сұмдық аз емес, адамгершілік аз. Ойшыл ақынның талдауынша, толғануынша тек адамгершілікке тән адал қасиеттерді өміріне, ісіне, күнделікті күн көру іс-әрекетіне табиғи сіңдірген кісі ғана - нағыз адам. Демек, Абайдың этикалық көзқарасының түйіні, өзегі, арнасы, квинтэссенциясы гуманистік принцип: «Адам бол!» Бүл принцип грек философы Диогеннің күндіз шам жағып нағыз адамды іздеуінің қазақ сахарасындағы көрінісі. «Адам бол!» формуласының, қисынының, қағидасының мазмұны - «періште», «адам», «пенде», «шайтан» деген төрт ұғыммен ұштасып, ұшырасып, қабысып жатыр. Адам періштеге орай, пенде шайтанға орай өмір сүрген жандар. Абай шығармасы әр қазақтың ағзасына ана сүтімен бірге бекіп, бұғанасы қатаюына қызмет етсе, Абай дүниетанымы сол ұрпақтың азаматтық рухының көтерілуіне және де, азық болады. Әрбір өсіп келе жатқан ұрпақ, әрбір азамат өз өмір жолдарындағы, қиыншылықтардан шығуды Абай шығармаларынан іздеп, Абай даналығынан табады, - деп білеміз. Абай ең алдымен адам және адамның адам ретінде қалыптасуы. Бұл идея ақынның қара сөздерімен, өлеңінде өз өрнегін тереңнен қамтыған, ақын шығармашылығындағы адам мәселесінің маңызды орын алатынын осы ойдан- ақ байқауға болады. Бұл жолдан мынадай ойды тұжырымдауға болады. Адам – деген болмысына сай әрекет ету қажет. Өмірде адам бойында адамдық та, арамдық та бой алады. Оны біз өмірде жиі кездестіреміз. 
	Сөйтіп, Абайдың "толық адам" танымы генезисін тексеруімізден "үш нәрсе": жүрек - жан әлемі, ақыл - адам рухы (сезім немесе хауәс} әлемі, қайрат -табиғат (тән) әлемі деген маңызды түжырым жасаймыз. Онда адам болмысы туралы "Ақыл мен жан - мен өзім, тән - менікі" деген Абай танымы да осыған сәйкес келмек.
	Үштік әлем гармониясын тану-білумен, Абайша сөйлесек, Жаратушыға "махаббатың толады" немесе "атың адам болады". Осы себепті ақыл, қайрат, жүректі бірдей үстау - толық адам болу шарты немесе түтастық сана гармониясы. Осыған М.Әуезов Абайдың он жетінші сөзін талдағанда мынадай пікіріи білдіреді: "Ол - толық сапалы адам болудың шарты, гармоническая личность жайындағы ойлар. Адам жан-жақты, асыл қасиетті болу үшін оның бойындағы қайрат, ақыл, жүрек үшеуі бірдей болып, теңтабыссын деген талап қояды" [5]
Абай поэзиясындағы:                                                          
Жүректің көзі ашылса,                                
Хақтықтыңтусер сәулесі
Іштегі кірді қашырса,                                            
Адамның хикмет кеудесі (1891 жыл).        
Немесе:                                                                                                                    
Жүректе қайрат болмаса
Ұйқтаған ойды кім түртпек?                             
Ақылға сәуле қонбаса, Қайуанша жүріп күнелтпек (1898 жыл) -
деген секілді толық сапалы адам болу шартына қатысты ой-толғаулары да Ғазали мен Иасауи бастауында тұрған "хәл ілімінен"   жырақ кетпейді,
Сонымен, қайталап айтсақ, Абай поэзиясындағы гармоническая личность -"толық адам" түсінігінің тамыры Құран Кәрімде, сондай-ақ, Болмыстың Бірлігі  және хәл ілімі делінетін мүсылмандық теорияда екені дәлелденеді. Яғни ақыл, қайрат, жүректің бірдей болып, тең табысуы - Хақ тағаланың пендесіне салған жолға қадам басу талабы. Ибн Араби сөзімен айтсақ, осыдан "үлкен жүрек" бастау алады. Әсіресе, Абай мүрасындағы ақыл, қайрат, жүрек пен Ғазали трактатындағы илм (ғылым), амал (іс-эрекет), хәл (жүрек) арасында үқсастық барынә, жақын туыс екеніне көзіміз анық жетеді.
Енді  "Абайдың толық адамы мен суфилердің инсани камилі арасында қандай айырмашылық бар?" - деген сураққа ден қоялық. Өйткені, екі идеалдың дәл бірдейлігі бір қарағанда ғана. Ал, зер салсақ, ғылыми ислам мен суфизмнің басын бір қазанға сидырмайтын терең жікті көреміз.
Бүгінгі жаһандану заманында Абай шығармашылығы, Абайдың бізге ұсынып отырған «Толық Адам» концепциясы өзінің көкейкестілігімен көз тартады. Абай шығармашылығы сақ заманында өмір сүрген Анахарсистан, көне түрік заманында өмір сүрген Күлтегіннен, Иолығтегіннен желісін үзбей жалғасып келе жатқан төлтума мәдениеттің жемісі, заңды жалғасы. Абай шығармашылығы қуат көзін сырттан іздемеуге, жат мәдениетке ойсыз телмірмеуге, жақсысын алып, жаманынан жиренуге үйретеді. Абай арқылы қазақ мәдениеті ішкі қуат көзін табады. Абай ұсынған жолды игерген адам осы жерде-ақ, осы топырақта-ақ адамшылықтың кәмалаттығына жетуге мүмкіндік алады.
Имандылыққа негізделген Абай концепциясы, нәпсіге негізделген, нәпсінің сансыз қалауына негізделген ғаламдық жаһанданудан аман алып қалатын жалғыз жол.

